
কতক্ষণ বীরতেজ না টুটিয়া আর

রহিবে মুণ্ডের, অরিপারাবার মাঝে।

ক্রমে ক্রমে হীন বীর্য্য মরি বীর বর!

ক্রমে ক্রমে অরিদল চাপিতে লাগিল;

অন্ধকার কুল যথা চাপে প্রভাকরে,

প্রদোষে হেরিয়া তাঁর মন্দীভূত কর।

ভূধরে বেড়িয়া যথা বর্ষে ধারা মেঘ,

অগ্রসরি তবে কালী দেবগণে লয়ে,

মহাতেজে অস্ত্র জাল বর্ষিতে লাগিলা।

অস্থির হইলা বলী নিবারিতে নারি

কোন মতে অবিরত অস্ত্রের প্রপাত।

ফাঁফর হইয়া তবে নিলা ভীম গদা,

ত্যজি শরাসন শর। ক্ষণে বিমুক্তিলা,

ঘুরায়ে সে ভীম গদা দেব প্রহরণ।

ঘোরতর যুদ্ধ পুনঃ করিতে লাগিলা।

হুহুঙ্কারে আসি ত্বরা অসির আঘাতে,

কাটিলা সে গদা, চণ্ডী; রিক্ত হস্তে পুনঃ

যুঝিতে লাগিলা বীর প্রভূত সাহসে;

শুণ্ড মাত্র লয়ে যথা যুঝে মত্ত করি।—

মুষ্ঠির আঘাতে কার গুড়া করে শির,

চপেট আঘাতে করে আঁধার দেখায়;

কাহারে ধরিয়া মারে ভূমেতে আছাড়,

